
Nitisaram

నీతిసారమ్

గిరౌ కలాపీ గగణే పయోదా లక్షాన్తరేఽర్కశ్చ జలేషు పద్మాః ।
ఇన్దుర్ద్విలక్షం   కుముదస్య వన్ధుర్యో  యస్య మిత్రం  న హి తస్య దూరమ్ ॥ ౧॥
మాతా నిన్దతి  నాభినన్దతి  పితా భ్రాతా  న సమ్భాషతే

భృత్యః కుప్యతి నానుగచ్ఛతి సుతః కాన్తా చ నాలిఙ్గతే  ।
అర్థప్రార్థనశఙ్కయా    న కురుతేఽప్యాలాపమాత్రం  సుహృత్

తస్మాదర్థముపార్జయస్వ   చ సఖే స్వార్థస్య  సర్వేవశాః ॥౨॥
ధనైర్నిష్కులీనాః  కులీనా భవన్తి

ధనైరాపదం  మానవా నిస్తరన్తి  ।
ధనేభ్యః పరో వాన్ధవో  నాస్తి లోకే

ధనాన్యర్జయధ్వం  ధనాన్యర్జయధ్వమ్  ॥ ౩॥
అర్థస్య  పురుషో దాసో దాసస్త్వర్థో న కస్యచిత్ ।
ఇతి సత్యం మహారాజ బద్ధోఽస్మర్థేన   కౌరవైః  ॥ ౪॥
త్రివిక్రమోఽభూదపి   వామనోఽసౌ

స సూకరశ్చేతి స వై నృసింహః ।
నీచైరనీచైరతినీచనీచైః  

సర్వైరుపాయైః   ఫలమేవ సాధ్యమ్ ॥ ౫॥
చలచ్చిత్తం చలద్విత్తం చలజ్జీవనయౌవనమ్  ।
చలాచలమిదం సర్వం కీర్తిర్యస్య  స జీవతి ॥౬॥
స జీవతి యశో యస్య కీర్తిర్యస్య స జీవతి ।
అయశోఽకీర్తిసంయుక్తో జీవన్నపి మృతోపమః ॥ ౭॥
వృద్ధస్య  వచనం గ్రాహ్యమాపత్కాలే  హ్యుపస్థితే  ।
సర్వత్రైవం  విచారేణ నాహారే న చ మైథునే  ॥౮॥
క్వచిద్రుష్టః   క్వచిత్తుష్టో రుష్టస్తుష్టః   క్షణే క్షణే ।

అవ్యవస్థితచిత్తస్య  ప్రసాదోఽపి  భయఙ్కరః ॥౯॥
నిమిత్తముద్దిశ్య  హి యః ప్రకుప్యతి

ధ్రువం  స తస్యాపగమే ప్రసీదతి  ।
అకారణద్వేషి మనస్తు యస్య

కథం జనస్తం పరితోషయిష్యతి ॥ ౧౦॥
దశ వ్యాఘ్రా జితాః పూర్వం సప్తసింహాస్త్రయో  గజాః ।
పశ్యన్తు దేవతాః సర్వా అద్య యుద్ధం  త్వయా మయా ॥ ౧౧॥
సింహ ఉవాచ -

గచ్ఛ సూకర భద్రన్తే   బ్రూహి  సింహో మయా జితః ।
పణ్డితా  ఏవ జానన్తి సింహసూకరయోర్బలమ్ ॥ ౧౨॥
ఉద్యోగినం పురూషసింహముపైతి  లక్ష్మీ-
ర్దైవేన  దేయమితి కాపురుషా వదన్తి ।

దైవం  నిహత్య కురు పౌరుషమాత్మశక్త్యా
యత్నే కృతే యది న సిద్ధ్యతి  కోఽత్ర దోషః ॥ ౧౩॥

ఏకా భార్యా ప్రకృతిముఖరా  చఞ్చలా చ ద్వితీయా
పూరుస్త్వేకో భువనవిజయీ మన్మథో దుర్నివారః ।

శేషః శయ్యా శయనముదధౌ వాహనం పన్నగారిః
స్మారం స్మారం స్వగృహచరితం దారుభూతో మురారిః ॥ ౧౪॥

అతిదూరపథశ్రాన్తాశ్ఛాయాం యాన్తి చ శీతలామ్ ।
శీతలాశ్చ పునర్యాన్తి కా కస్య పరిదేవనా ॥ ౧౫॥
అపమానం పురష్కృత్య మానం కృత్వా చ పృష్ఠకే  ।
స్వకార్యముద్ధరేత్  ప్రాజ్ఞః   కార్యధ్వంసో హిమూర్ఖతా  ॥ ౧౬॥
ఏకో హి దోషో గుణసన్నిపాతే నిమజ్జతీన్దోరితి   యోఽవభాషే ।
నూనం న దృష్టం  కవినాపి తేన దారిద్ర్యదోషో  గుణరాశినాశీ ॥ ౧౭॥
కృతస్య కరణం నాస్తి మృతస్య మరణం తథా ।
గతస్య శోచనా నాస్తి హ్యేతద్వేదవిదామ్మతమ్ ॥ ౧౮॥
నాకాలే మ్రియతే  జన్తుర్విద్ధః  శరశతైరపి  ।
కుశకణ్టకవివిఙ్వోఽపి  ప్రాప్తకాలో   న జీవతి ॥ ౧౯॥

నిమగ్నస్య పయోరాశౌ పర్వతాత్ పతితస్య చ ।
తక్షకేనాపి దష్టస్య  ఆయుర్మర్మాణి రక్షతి ॥౨౦॥
కరోతు నామ నీతిజ్ఞో వ్యవసాయమితస్తతః ।
ఫలం పునస్తదేవ స్యాద్యద్విధేర్మనసి స్థితమ్  ॥౨౧॥
ఇతి శ్రీమహాకవి  ఘటకర్పర విరచితం నీతిసారం సమాప్తమ్ ॥

